
பிரணவ் தமிழியல் ஆய்விதழ்

வைணவ இலக்கியங்களில் தமிழின் தொன்மை
Dr. T.K. Parthasarthy
Guest Faculty,Department Of Vaisnavism, University Of Madras
ஆய்வுச்  சுருக்கம்  
“தமிழ்” எனும் சொல்லிற்கு அமுது , அழகு, இனிமை. இளமை , வளமை போன்ற பல பொருள்கள் உள்ளன. இவைதவிர வைணவம் எனும் பொருளும் உள்ளதாகக்  கொள்ளலாம் என்பர் ஆன்றோர். 
வைணவமும் தமிழும் ஒன்றோடு ஒன்று பிணைந்து ஒன்றின் வளர்ச்சியில் மற்றொன்று உதவியது எனலாம். வைணவத்தின் மற்றுமொரு மொழி வளர்ச்சிப் பங்கு “மணிப்ரவாளம்”- எனப்படும் தமிழும் வடமொழியும் கலந்த அழகிய மொழி.  அகநானூறு இம்மொழியை “மணி மிடைப் பவளம்” என்கிறது
ஆழ்வார்களின் ஈரச்சொல்லான “நாலாயிர திவ்விய  ப்ரபந்தம் “ தமிழ் உபநிடதமாகக் கருதப்படுகிறது. வடமொழி இந்தியாவின் இணைப்பு மொழியாக இருந்த காலக் கட்டத்தில் நம் செம்மொழிக்கு மட்டுமே இந்த உயர்நிலை கொடுக்கப் பெற்று வைணவத் தத்துவம் “உபய வேதாந்தம் ( இரட்டை உபநிடதம் ) என்று அறியப்படுகிறது.
செந்நிறத்த  தமிழ் ஓசை வடசொல் ஆகி” என்று இரண்டு  மொழிகளும்  இறைவனே என்பது திருமங்கை ஆழ்வார் வாக்கு. வடமொழி கலந்திடினும்  தாய்மொழியும் தெய்வமும் ஒன்றுதான் என்று வளர்ந்தது வைணவம்.
“மாயோன்மேய காடுறை உலகமும்” என்று திருமாலைப்பர்றிப் பேசுகிறது தொல்காப்பியம்.தமிழுக்கு ஏற்றம் அளித்த பெருமை வைணவர்க்கு உண்டு.  திவ்வியப் பிரபந்தத்திற்குத் திருக்கோயில்களில் விழா எடுத்து வரும் பெருமை இவர்கட்கு உண்டு. இந்த ஆய்வுச் சுருக்கத்தின் விரிவே எனது கட்டுரை.
திறவுச் சொற்கள் :-   வைணவம்,   உபய வேதம், நாலாயிர திவ்ய பிரபந்தம், வடமொழி தமிழின்தொன்மை.
முன்னுரை:-
"தமிழ்" என்றாலே அதற்கு ஒரு மொழி என்பதையும் கடந்து   பல பொருட்கள் உள்ளன. அழகு, எளிமை, இனிமை, நீர்மை என பல பொருட்கள் கொள்ளலாம்.
 "தமிழுக்கும் அமுதென்று பேர் அந்தத் தமிழ் இன்பத் தமிழ் எங்கள் உயிருக்கு நேர்," என்றார்   ஒரு கவிஞர் 
அதேபோல தமிழுக்கு இன்னுமொரு பொருளும் உள்ளது -அது "வைணவம்" எனலாம்.வேத மொழி எனப்படும் வடமொழிக்கு இணையாக தமிழையும் முன்னிறுத்தியது வைணவமே ! அதனால் தான் வைணவம் "உபய வேதாந்தம் " எனப் போற்றப்படுகிறது.சமஸ்க்ருத வேதங்களுக்கு நிகராக ஆழ்வார்களின் நாலாயிர திவ்ய பிரபந்தத்திற்கும் ஏற்றம் கொடுத்துள்ளனர் வைணவ   ஆச்சார்யர்கள். 
. வைணவமும் தமிழும் ஒன்றோடு ஒன்று பிணைந்து ஒன்றின் வளர்ச்சியில் மற்றொன்று உதவியது என்றால் அது மிகையாகாது.
வைணவத்தில் தமிழின் உயரிய இடம் 
வைணவ ஆலயங்களில் மட்டுமல்ல வைணவ இல்லங்களிலும் நாலாயிர திவ்ய பிரபந்தம் ஓதுவது என்பது வைணவ மரபாயிற்று. எந்த பெருமாள் ஊர்வலத்திலும் தமிழ் பிரபந்தக்குழு (கோஷ்டி எனப்படும்) முன் செல்ல, அவர்களை தாயார் பெருமாள் தொடர, இவ்விருவரையும் வேதகுழுமினர்  பின் தொடர்வதைக் காணலாம்.
வட மொழி வேதம் தாயார்- பெருமாளை பின் தொடர வேதம், பெருமாள் இரண்டுமே தமிழ் பிரபந்தத்தைப் பின் தொடர்வது ஒரு கண் கொள்ளாக் காட்சியே!
பன்னிரு ஆழ்வார்களில் முதலாழ்வார்கள் எனப் போற்றபடும் மூவரில் கடை ஆழ்வாரான பேயாழ்வார் தன்னைத்  தமிழ்த் தலைவன் எனக் கொண்டாடுகிறார் இராமானுசநூற்றந்தாதி கண்ட திருவரங்கத்து அமுதனார் .
மன்னிய பேரிருள் மாண்டபின் கோவலுள் மாமலராள்
தன்னொடு மாயனைக் கண்டமை காட்டும் தமிழ்த்தலைவன்
பொன்னடி போற்றும் இராமா னுசற்கன்பு பூண்டவர்தாள்
சென்னியிற் சூடும் திருவுடை யாரென்றும் சீரியரே 
ஆழ்வார்களின் ஏற்றத்திற்கு அவர்களின் பக்தியும் அவர்கள் கையாண்ட தமிழுமே ஒருமித்த காரணங்களாகும் 
தமிழ் இலக்கியமும் வைணவமும் 
வைணவம் விட்டுணுவை (திருமாலை) முடிந்த பேருண்மையாகக் கொண்டு திகழும் சமயமாகும். பண்டையத் தமிழர்கள் கடல் சூழ்ந்த நிலப் பகுதியை நான்கு நிலங்களாகப் பகுத்தும், அந் நிலங்கட்குத் தெய்வங்களை வகுத்தும் காட்டியுள்ளனர், காடு சார்ந்த நிலமாகிய முல்லையையும், அதன் ஆதி தெய்வமான திருமாலையும் முதற்கண் வைத்துச் சிறப்பித்துள்ளமையை “மாயோன் மேய காடுறை உலகமும்” எனும் தொல்காப்பிய வரிகள் மூலம் அறியலாம். 
ஏறத்தாழ ஐந்து முதல்  ஏழாம் நூற்றாண்டு வரையில் வாழ்ந்த ஆழ்வார்கள் ஏறக்குறைய அதேகாலக் கட்டத்தில் அவதரித்தவர்கள் நாயன்மார்கள் –சைவத்தினை  வளர்த்தவர்கள் .ஆழ்வார்களும் நாயன்மார்களும் கட்டமைத்த “பக்தி இயக்கம்”இன்று வரை நம் நாட்டில் வைணவ,சைவ மதங்கள் தழைத்து நன்கு வளர அடிகோலியது.
வைணவத்தின் ஆழ்வார்களின் திவ்வியப் பிரபந்தங்களும் நாயன்மார்களின் சைவத் திருமுறைகளும் ஏறத்தாழ ஒரேமாதிரி இலக்கிய இலக்கண மரபைச் சார்ந்தவைகளே. ஆனால் ஆழ்வார்கள் பாசுரங்கட்கு ஏற்றமே அவற்றிற்கான வைணவ ஆசார்யர்களின் விரிவுரைகளே! தமிழ் பிரபந்தங்கட்கு தமிழ் விரிவுரை என்பது ஒரு புதிராகத்தான் தெரியும் 
நாலாயிரம் கண்ட உரை நூல்கள் .
ஸ்ரீ ராமானுஜர் நமக்கென ஒன்பது கிரந்தங்களை அருளினார்.அனைத்துமே வடமொழியில் உள்ளன.அதுமட்டுமல்லாது அந்த கிரந்தங்கள் ஒன்றிலும் ஆழ்வார்கள், அவர்களது அருளிச்செயலான திவ்ய பிரபந்தங்கள் இடம் பெறவில்லை.ஏனென்றால் ஸ்ரீ ராமானுஜரின் காலக்கட்டம் வேறு.அவருக்கு முக்கியமான குறிக்கோள்கள் இரண்டு இருந்தன.முதலாவது தனது கொள்கையான விசிஷ்டாத்வைதத்தினை பரப்பி நிலைநாட்டுவது.மற்றொன்று இதர மதங்களான புத்த,ஜைன மற்றும் அத்வைத மதங்களுக்கு எதிராக போராடுவது.இவற்றிற்கு அவருக்கு உதவியாக இருந்தது வடமொழியே! ஏனெனில் அந்த மதங்களின் நூல்கள் பெரும்பாலும் அம்மொழியில்தான் இருந்தன. பன் மொழி முகம் கொண்ட நம் பாரத நாட்டில் அவர் தன் மொழியை அறிமுகப்படுத்தினால் அது மற்ற மொழிகளுக்கும் இடம் கொடுத்து அவரது நோக்கங்கள் நிறைவேறாமல் அவர் தோல்வியை சந்திக்கவும் வாய்ப்பாக அமைந்திருக்கக்கூடும் . ஆயினும் தமிழின் ஏற்றத்தினை நன்கு அறிந்த அவர் , நாலாயிரத்தின் எளிமை , பெருமை இவைகளை உணர்ந்து தனது ஆச்சார்யனும் தாய் மாமனுமான பெரிய திருமலை நம்பியின் திருக்குமாரரான திருக்குருகைப் பிரான் பிள்ளானைக் கொண்டு திருவாய்மொழிக்கு திரு ஆறாயிரப்படி என்ற முதல் வ்யாக்யான நூலை அருளச் செய்தார். இந்த வ்யாக்யான நூல் (விரிவுரை)  தான் அதற்குப்பின் வந்த நஞ்சீயரின் ஒன்பதனாயிரப்படி, பெரிய வாச்சான் பிள்ளை யின் இருபத்துநாலாயிரப்படி, நம்பிள்ளை அருளி வடக்குத்திரு வீதிப்பிள்ளை ஏடு படுத்திய முப்பத்தாறாயிரப்படி, அழகிய மணவாள ஜீயரின் பன்னீராயிரப்படி போன்ற அருமையான  வ்யாக்யான நூல்களுக்கு முன்னோடி எனலாம். இவர்களைத் தொகுத்து மணவாள மாமுனிகள் இவர்கள் “திருவாய் மொழி காத்த குணவாளர்கள்” எனப் போற்றுகிறார் .
பிள்ளான் நஞ்சீயர் பெரியவாச்சான் பிள்ளை
தெள்ளார் வடக்குத் திருவீதிப்பிள்ளை 
மணவாள யோகி திருவாய் மொழி காத்த 
குணவாளரென்று நெஞ்சே கூறு 
(மணவாள மாமுனிகளின் உபதேச ரத்ன மாலை)
வைணவத்தின் தனிச்சிறப்பான இவ்வகை உரைநூல்கள் திவ்ய பிரபந்தங்கட்கு மட்டுமே அமைந்து ,அவைகளுக்கான சம நிலையில் இருக்கும் சைவத்திருமுறைகட்கு இல்லை என்பது ஒரு பெரும் வருத்தமான செய்தியே! திவ்யப்ரபந்தங்களை அனைத்து வைணவர்களும் மனப்பாடம் செய்கின்ற பொது, சைவ திருமுறைகளை அனைத்து சிவ வழிபாட்டினரும் மனப்பாடம் செய்யாதிருப்பது ஒரு பெரும் குறைபாடே! 
வைணவமும் தமிழும் ஒன்றோடு ஒன்று பிணைந்து ஒன்றின் வளர்ச்சியில் மற்றொன்று உதவியது எனலாம்.
 வைணவத்தின் மற்றுமொரு மொழி வளர்ச்சிப் பங்கு “மணிப்ரவாளம்”- எனப்படும் தமிழும் வடமொழியும் கலந்த அழகிய மொழி.  அகநானூறு இம்மொழியை “மணி மிடைப் பவளம்” என்கிறது வைணவ விரிவுரை நூல்கள் அனைத்துமே இந்த “மணி மிடைப் பவளம்” எனப்படும் மணிப்ரவாள மொழியில் அமைந்த்வைகளே 
செந்நிறத்த  தமிழ் ஓசை வடசொல் ஆகி” என்று இரண்டு  மொழிகளும்  இறைவனே என்பது திருமங்கை ஆழ்வார் வாக்கு. வடமொழி கலந்திடினும்  தாய்மொழியும் தெய்வமும் ஒன்றுதான் என்று வளர்ந்தது வைணவம்.
அடுத்து தொல்காப்பியத்தில் மற்றுமொரு இடத்தில் “பூவை நிலை”என்கிற புறத்திணைப்  பேசப்படுகிறது.
மாயோன் மேய மன்பெறுஞ் சிறப்பிற்
றாவா விழுப்புகழ் பூவை நிலையும்
இதனை மாயோனுடைய காத்தற் புகழை மன்னர்க்கு உவமையாகக் கூறும் ‘பூவை நிலை’ என்று விளக்குவர் நச்சினார்க்கினியர்
மேலும் அவர்,
கடல்வளர் புரிவளை புரையு மேனி
யடல்வெந் நாஞ்சிற் பனைக்கொடி யோனும்
மண்ணுறு திருமணி புரையு மேனி
விண்ணுயர் புட்கொடி விறல்வெய் யோனும்
என்னும் புறநானூற்றுப் பாடலை மேற்கோள் காட்டுவர். இப் பாடலில் பலதேவனும் திருமணியை உடைய திருமாலும் வருதலைக் காணலாம். பலதேவனைத் தமிழ்நூல்கள் நம்பிமூத்தபிரான் என்று குறிப்பிடும் (திருமறு-என்பது திருமாலின் நெஞ்சத்தில் உள்ள திருமறு - ஶ்ரீவத்சம் என்று அறியப்படுகிறது திருமாலை பல இடங்களில் “திருமறுமார்பா என்று ஆழ்வார்கள் போற்றுகின்றனர்.)  
தொல்காப்பியத்தில் இன்னொரு குறிப்பும் உண்டு. அந்நூல் எழுவதற்கு முன்பே கண்ணபிரானைப் பரதெய்வமாகக் கொண்டு அப்பிரானது குழவிச்செயல்களில் தமிழ் மக்கள் ஈடுபட்டு வந்தனர் என்பதே அக்குறிப்பு. மானிடனாகிய பெண்மக்கள் அவ்வினத்து ஆண்மக்களிடமும் ஆண்குழவிகளிடமேயேன்றிக் கடவுளரிடத்தும் கடவுள் குழவியரிடத்தும் காமப்பகுதி செலுத்துவதற்குரியவர் என்பதனைத் தொல்காப்பியர் இவ்வாறு குறிப்பிடுகிறார்.
காமப் பகுதி கடவுளும் வரையார்
      ஏனோர் பாங்கினும் என்மனார் புலவர், 
குழவி மருங்கினும் கிழவதாகும்
இது தெய்வக் குழவியாகிய கண்ணனிடம் ஆயமகளிர் கொண்ட காதல் வெள்ளத்தை உட்கொண்டு கூறப்பெற்றதாகக் கொள்ளலாம். இவற்றால் தொல்காப்பியர் காலத்திற்கு முன்பே விட்டுணு அல்லது திருமால் வழிபாடு தமிழகத்தில் இருந்ததை அறிகிறோம் 
சங்க காலத்தையும், நீதிநூல் காலத்தையும் அடுத்துக்காணப் பெறுவது பக்தி இயக்கக் காலம்  
இக்காலக் கட்டத்தில் தான் ஆழ்வார்கள் அவதரித்து பக்தி பாக்களை பாடி வைணவ சமயத்தைச் செழிக்கச்  செய்தனர்.பக்தி இயக்கம் தமிழையும் செழிக்கச் செய்தது  தமிழால் பக்தி இயக்கம் ஏற்றம் பெற்றது...இவற்றால் நமக்குக் கிடைத்த செல்வம் கருவூலம் போன்ற சமய இலக்கியங்கள். தமிழ் இலக்கியத்தில் சமய இலக்கிய கர்வூலத்தை நீக்கிப் பார்த்தால் மிகுந்த வறுமையும் வரட்சியுமே எஞ்சி நிற்கும் எனலாம்..
திவ்வியப் பிரபந்த சேவையன்றி திருமால் திருக்கோவில்களில் வழிபாடு இல்லை. இது தவிர திவ்விய பிரபந்தததிற்கு திருக்கோயில்களுக்கு விழா எடுத்துவரும் பெருமை வைணவத்திற்கு உண்டு. ஆண்டுதோறும் மார்கழி மாதம் ஏகாதசிக்கு முன்பும் பின்பும் திருமால் திருக்கோயில்களில் அத்யயன உத்சவம் எனும் முத்தமிழ் இலக்கிய விழா நடைபெறும். அவ்வமயம் நாலாயிர திவ்விய பிரபந்தம் மற்றும் ஆசார்யர்கள் அருளிய உரைகளையும் நாள் தோறும்அனுசந்தித்தும் சில பாசுரங்கட்கு அபிநயம் பிடித்தும் பாசுர செய்திகளை நாடகமாக நடித்தும் அரையர் எனும் ஒரு தனிப் பிரிவினர் நடத்திக் காட்டுவர். அரையர் தாம் உருகுவதுடன் கூடியிருக்கும் மக்களையும் உருக்குவர்.  
இன்று திருவரங்கம், ஸ்ரீவில்லிபுத்துர், ஆழ்வார்திருநகரி ஆகிய திருத்தலங்களில் இப்பெரிய இலக்கியத் திருநாள் சீருடனும் சிறப்புடனும் நடைபெற்று வருகின்றது. 
இத்திருநாளில் அரையர் சேவைதான் உயிராய நிகழ்ச்சியாகும்
மார்கழி  மாதம் வளர்பிறையில் முதல் நாளான பிரதமையில் தொடங்கும் திருவரங்கத்தில் மட்டும் அதற்கு முந்தியநாளாகிய அமாவாசையன்று இரவில் திருமங்கை ஆழ்வார் அருளிய திருநெடுந்தாண்டகச்சேவையுடன் தொடங்கும். இது திருமொழித் திருநாள் என்று பகல் பொழுதிலும்பின்னர் நம்மாழ்வாரின் திருவாய்மொழி ஆயிரம் பாசுரங்களும் இரவில் பத்து நாட்கள் சேவிக்கப்படும்.  'திருவாய்மொழித் திருநாள்' என்ற இரு பகுதிகளாக சேவிக்கப்பட்டு திருமொழி ஆயிரம் பகல் பொழுதிலும்
  திருவாய்மொழி ஆயிரத்தை இராப்பொழுதிலும் சேவிப்பதால் இப்பகுதிகளை முறையே ’பகல் பத்து’,  ‘இராப்பத்து என்று வழங்குவர். 
தமிழ் இலக்கியத்தில் மட்டும் ஏறத்தாழ எண்ணூறுக்கும் சிறிது அதிகமாகவே அந்தாதிப் பாக்கள் உள்ளன.அவற்றில் ஏறத்தாழ் பத்து விழுக்காடு வைணவ இலக்கியங்களில் உள்ளன. 
முதல் ஆழ்வார்களின் மூன்று திருவந்தாதிகள் என்று தொடங்கி நான்முகன் திருவந்தாதி, திருவாய்மொழி மொழி என நாலாயிரத்திலேயே பல அந்தாதிகள், அதனுடன் இராமானுச நூற்றந்தாதி , பின் கவிச்சக்ரவர்த்தி கம்பனின் சடகோபர்  நூற்றந்தாதி, ,பிள்ளைப் பெருமாள் அய்யங்கார் அருளிய திருவரங்கத்து அந்தாதி, திருவேங்கடத்து அந்தாதி, நூற்றெட்டு திருப்பதி அந்தாதி மற்றும் அழகர் அந்தாதி என்று ஏறத்தாழ எண்பதற்கும் அதிகமாக அந்தாதி நூல்கள் உள்ளன.
அதே வண்ணம் பெரியாழ்வாரின் பெரியாழ்வார் திருமொழியில் கண்ணனின் விளையாடல்களை அனுபவிக்கின்ற பிள்ளைத்தமிழ் நம் இலக்கிய பிள்ளைத்தமிழ் நூல்களுக்கு முன்னோடி எனலாம்.
தொண்டரடிப்பொடி ஆழ்வாரின் திருமாலை முதல் பாசுரம் 
“புலம்பின புட்களும் பூம்பொழில்களின் வாய்” கலம்பகம் வகைக்கு அரூமையான எடுத்துக்காட்டு.ஊசல் வகைக்கு எடுத்துக்காட்டு சீரங்க நாயகர் ஊசல்.
பொருள் இலக்கணம் அகம் - புறம் என இருவகைப்படும். அகம் என்பது தலைவன் தலைவியர் இடையே அகத்தே (மனத்துள்) தோன்றும் காதல் உணர்வுகளைப் பற்றியது. புறம் என்பது போரும் வெற்றியும் ஈகையும் புகழும் பற்றியது. அறம், பொருள், இன்பம் எனக் கூறப்படும் உறுதிப் பொருள்களுள் இன்பம் என்பது அகப்பொருளைக் குறிப்பது.இந்த அகத்துறை புறத்துறை என்ற பிரிவு தமிழ் இலக்கியத்திற்கே தனித்துவம் ஆனது. ஆழ்வார்களின் பாசுரங்களில் அகத்துறையை சார்ந்த பாக்கள் மிகுதி.குறிப்பாக நம்மாழ்வாரும் திருமங்கை ஆழ்வாரும் “பெண்மையை ஏற்றிக்கொண்டு” எம்பெருமானைடல் காதலில் உருகுவது தனி இன்பம் .அப்பாக்கள் தலைவிப் பாசுரம், தாய் பாசுரம் ,தோழி பாசுரம் எனப்பிரித்து உரை ஆசிரியர்கள் அனுபவிக்கின்றனர் ஆழ்வார்களை தலைவியாக பாவித்து பராங்குச நாயகி மற்றும் பரகால நாயகி என நம்மாழ்வாருக்கும் திருமங்கை ஆழ்வாருக்கும் பெயரிட்டு அனுபவிப்பது ஒரு தனிச் சுவையே! நம்மாழ்வார் அருளிய திருவிருத்தம் எனும் பிரபந்தம் முதல் பாசுரமான “பொய் நின்ற ஞானமும் பொல்லா அழுக்குடம்பும் எனும் உபதேச முதற்பாசுரமும் இறுதி பாசுரமான பலஸ்ருதி பாசுரமும் தவிர்த்து எஞ்சிய தொன்னூற்று எட்டு பாசுரமும் அகத்துறையைச் சார்ந்தவையே! 
வைணவத தத்துவப் படி எம்பெருமான் ஐந்து நிலைகளில் பரம், வ்யூஹம், விபவம், அர்ச்சை மற்றும் அந்தர்யாமி என்று உள்ளான். இதில் அந்தர்யாமி என்பது “கரந்தெங்கும் பரந்துள்ள” அவன் நம் உள்ளும் உள்ளான் என்று கூறுகிறது. இதனால் அனைவருமே மனித குலம் அனைத்துமே சமம் என்று கூறுகிறது.யாதும் ஊரே யாவரும் கேளீர் என்ற உன்னத தமிழ் கூற்றினை பிரதி பலிக்கும் மதம் தான் வைணவம் .
ஆழ்வார்கள் விசிஷ்டாத்வைத மரபு படி அந்த இறைவனை உலகத்தின் சித் (அறிவுள்ள) மற்றும் அசித் (அறிவற்ற ) அன்று அனைத்திலும் கண்டனர்.
நம்மாழ்வார் 
உண்ணும் சோறு பருகு நீர் தின்னும் வெற்றிலையும் எல்லாம் 
கண்ணன் எம்பெருமான் ,என்றென்றே கண்கள் நீர் மல்கி
மண்ணினுள் அவன் சீர் ,வனம் மிக்கவனூர் வினவித் 
திண்ணம் என் இளமான் புகும் ஊர் திருக்கோளுரே !( திருவாய்மொழி 6.7.1.)
இதனை PAN-EN THEISM என தத்துவ வாதிகள் அழைக்கின்றனர்.
காக்கை யின் கருமை நிறத்தினிலே நந்தலாலாவைக்கண்டான் பாரதி .உண்ணும் சோறு பருநீர் தின்னும் வெற்றிலை என்று அனைத்திலும் அவனைக் கண்டனர் ஆழ்வார் பெருமக்கள்.
பக்தி என்பதே அளவற்ற அன்பின் வெளிப்பாடே ! எனவே நானே அறியாமல் என்னுள் உறையும் , என் ஊனோடு உயிரோடு கலந்திட்ட  எம்பிரான் தன்னை “ உன்னால் என்னை நீக்க முடியுமோ ?” என ஆழ்வார் தனக்கும் அவனுக்கும் உள்ள உறவினைக் சுட்டிக் காட்டுகிறார்.
திருவாய்மொழி 1.7.7 
யானொட்டி யென்னுள் இருத்துவன் என்றிலன்
தானொட்டி வந்தென் தனி நெஞ்சை வஞ்சித்து 
ஊனொட்டி நின்றென் உயிரில் கலந்து இயல்
வானொட்டுமோ இனி என்னை நெகிழ்க்கவே ?
இந்த பக்தி பெருவெள்ளம் தான் ஆழ்வார் பாசுரங்களின் உயிர்நாடி.
ஒரு மொழிக்கு 31  ஒலிகள் இருந்தாலே போதும் என்பது வல்லுனர்கள் கருத்து. ஆனால் தமிழ் மொழி 500 ஒலிகளைக் கொண்டது . செம்மொழியாகத் தமிழ் உயர்ந்து நிற்பதற்கு முக்கிய காரணம் அதன் தொன்மைத் தன்மையே ஆகும். தமிழினம், தமிழ்மொழி, தமிழ் இலக்கியங்கள் ஆகிய அனைத்தும் மிக்க தொன்மை சார்ந்தவை என்ற கருத்து தற்போது ஆய்வறிஞர்களால் உறுதிப்படுத்தப்பட்டுக் கொண்டே வருகின்றது.
முடிவுரை
நம் மொழியின் சிறப்பை நிலைக்கச் செய்வதும், மேலும் வளரச் செய்வதும் தமிழராகிய  நமது தலையாய கடமை.இதனை நன்கு உணர்ந்து தமிழின் சீரிளமையைக் காப்போம் !
உதவிய நூல்கள் 
1. நாலாயிர திவ்ய பிரபந்தம் – ஆசிரியர் கமலக்கண்ணன் 
2. வைணவமும் தமிழும் –ந சுப்புராம ரெட்டியார் 
3. பார் ஒன்றச் சொன்ன பழமொழியுள் – தி.கி.பார்த்தசாரதி 

